
MINUTI

Il-Minuti tal-Laqgħa Nru. 42, li saret fis-27 ta’ Marzu 2019, ġew konfermati. 

KORRISPONDENZA

IĊ-CHAIRPERSON (Onor. Beppe Fenech Adami): Fl-aħħar laqgħa konna tlabna lis-Segretarju Permanenti fil-Ministeru għat-Trasport, Infrastruttura u Proġetti Kapitali sabiex jipproduċi dokumentazzjoni li kien qed jagħmel riferenza għalihom fix-xhieda tiegħu u din, fil-fatt, ġiet mibgħuta u ċċirkolata lill-Membri ta’ dan il-Kumitat.

Nistgħu issa ngħaddu għall-item li jmiss fuq l-aġenda.
































RAPPORT ANNWALI TAL-AWDITUR ĠENERALI GĦAS-SENA 2017: ARREARS OF REVENUE - RISPOSTI MIR-RAPPREŻENTANTI TAL-AWTORITÀ TAL-ARTIJIET GĦAL MISTOQSIJIET

IĊ-CHAIRPERSON:  Fil-laqgħa preċedenti wkoll, is-Segretarju Permanenti fil-Ministeru għat-Trasport, Infrastruttura u Proġetti Kapitali kien intalab sabiex jagħti informazzjoni ulterjuri fuq materji li tqajmu f’dik l-istess laqgħa u, għaldaqstant, nistieden lilu u lil xi uffiċjali li għandu miegħu, sabiex jersqu madwar il-mejda.

Is-Sur Christopher Cutajar, Segretarju Permanenti fil-Ministeru għat-Trasport, Infrastruttura u Proġetti Kapitali, is-Sur Peter Mamo u s-Sinj. Jessica Cefai, Acting Chief Executive Officer u Chief Financial Officer (CFO) fl-Awtorità tal-Artijiet, rispettivament, ħadu posthom madwar il-Mejda. 

IS-SINJ. JESSICA CEFAI (CFO fl-Awtorità tal-Artijiet): L-ewwel mistoqsija li kellna fil-laqgħa li għaddiet kienet dwar l-ammont ta’ invoices li ħareġ id-dipartiment fl-aħħar erba’ jew ħames snin. Mill-eżerċizzju li għamilna rriżulta li fl-2014 it-total invoiced għal dik is-sena kien ta’ €38,200,000, fl-2015 kien ta’ €38,900,000, fl-2016 kien ta’ €36,600,000, fl-2017 kien ta’ €14,300,000, u fl-2018 kien ta’ €43,300,000. 

Ġejna mitluba wkoll inqabblu l-ammont tat-total invoices mad-debtors. Fl-eżerċizzju li għamilt qabbilt it-total invoices, jiġifieri dawk li semmejt issa, mal-amount outstanding for less than one year. Għamilt hekk għax it-total tal-invoices huma għal dik is-sena; jekk se nqabbel mat-total debtors inkun qed inqabbel ma’ invoices li ħarġu fis-snin ta’ qabel. Minn dan l-eżerċizzju rriżulta li fl-2014 kellna 31% tat-total invoiced li kien baqa’ outstanding, fl-2015 kellna 21%, fl-2016 kellna 22%, fl-2017 kellna 28% u fl-2018 kellna 13%. 

ONOR. CLAYTON BARTOLO: Inkun korrett jekk ngħid li l-2017/2018 kienu s-snin meta twaqqfet l-Awtorità? 

IS-SINJ. JESSICA CEFAI: Iva. 

IĊ-CHAIRPERSON: Għal li jista’ jkun għandkom kopja tal-figuri li għandek kemm tajtna? 

IS-SUR CHRISTOPHER CUTAJAR (Segretarju Permanenti fil-Ministeru għat-Trasport, Infrastruttura u Proġetti Kapitali): Qed ngħaddilek kopja tal-ammonti invoiced għas-snin 2014-2018. 

ONOR. CLAYTON BARTOLO: Jien qed nifhem li meta twaqqfet l-Awtorità kien hemm proċeduri differenti minn qabel għax jidher ċar li l-persentaġġ tad-debtors għal dik is-sena partikolari naqas meta pparagunat mal-invoicing. 

IS-SINJ. JESSICA CEFAI: Fl-2017 żdied ftit u fl-2018 naqas. Hawnhekk nixtieq ngħid li d-differenza ta’ bejn €8 miljun tal-2016 u l-€11-il miljun tal-2017 kienet ta’ invoice waħda li kienet tammonta għal €3 miljun u li hija ta’ government entity. 

IĊ-CHAIRPERSON: Meta tgħid “government entity”, jiġifieri jkun hemm invoice waħda? 

IS-SINJ. JESSICA CEFAI: F’dan il-każ, iva. Kienet invoice ta’ €2.6 miljun. 

IĊ-CHAIRPERSON: Lil min kienet tgħajjat? 

IS-SINJ. JESSICA CEFAI: Li ġara kien li aħna konna qegħdin noħorġu l-invoices lill-entità mbagħad kienu qalulna to reverse the invoices for the last four years u ħriġna waħda sħiħa. Għalhekk kien hemm €2.6 miljun. 

IĊ-CHAIRPERSON: Liema kienet l-entità? 

IS-SINJ. JESSICA CEFAI: Mount Carmel Hospital. 

IĊ-CHAIRPERSON: Tista’ tispjegali ftit x’ġara? 

IS-SINJ. JESSICA CEFAI: Aħna konna noħorġu l-invoices liċ-Chief Government Medical Officer (CGMO) u f’dik is-sena kienet ittieħdet deċiżjoni li dawk l-invoices jiġu reversed u joħorġu lill-entità inkwestjoni. 

ONOR. CLAYTON BARTOLO: Lill-Mental Health Services. 

IS-SINJ. JESSICA CEFAI: Eżatt. 

IĊ-CHAIRPERSON: L-invoice kienet bħala ħlas ta’ xiex? 

IS-SINJ. JESSICA CEFAI: Għall-kera tal-isptar. 

It-tieni mistoqsija kienet dwar it-€8.5 miljun li kienu under contestation, out of which €4.3 miljun kienu kkontestati l-qorti, u €4 miljun kienu kkontestati barra il-qorti. Li rrid ngħid huwa li mill-2017 sal-lum, it-€8.5 miljun kollha li hemm imsemmija fir-rapport jinsabu kkontestati l-qorti, fis-sens li hemm kawża pendenti dwarhom il-qorti u qegħdin nistennew id-deċiżjoni dwarhom. Hemm ukoll minnhom fejn il-kawża nqatgħet. Bħala dettalji nista’ ngħidilkom li għandna kawża ma’ entità privata dwar €2.6 miljun, kawża oħra ma’ entità privata oħra dwar €335,000, kawża oħra ma’ entità privata oħra dwar €1 miljun, oħra dwar €114,000, kawża oħra ma’ individwu dwar €93,000, kawża oħra ma’ individwu ieħor dwar €145,000, kawża ma’ kumpanija privata dwar €19,000, u żewġ kawżi ma’ żewġ individwi oħra dwar €1,000 kull wieħed. L-out of court settlement li kellna ma’ kumpanija privata issa mxiet bħala kawża legali wkoll. 

IS-SUR CHRISTOPHER CUTAJAR: Mr Chairman, qed nippreżenta kopja tal-figuri li għadhom kemm ġew sottomessi mis-CFO, kif ukoll skeda tal-ammont invoiced kull sena bejn l-2014 u l-2018 mqabbel mal-outstanding amounts for less than one year bil-persentaġġi relattivi. 

IS-SINJ. JESSICA CEFAI: Ma nafx jekk għandkomx bżonn aktar dettalji dwar in-natura tal-kontestazzjonijiet li hemm fil-qorti. 

IĊ-CHAIRPERSON:  Le, m’għandniex bżonn dettalji dwar każijiet partikolari. 

IS-SINJ. JESSICA CEFAI: Ġejna mitluba wkoll sabiex nagħtu informazzjoni dwar kif inhuma klassifikati l-kontijiet li qegħdin nikkunsidrawhom bħala preskritti u fuq liema binarju qegħdin jiġu kkunsidrati bħala statute barred. It-€3.6 miljun imsemmija fir-rapport jinkludu dak kollu which has been pending over five years. Kif tafu, fl-2017 kien ġie emendat il-Kodiċi Ċivili, fejn il-preskrizzjoni, minn ħames snin telgħet għal għaxar snin. 
ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Jiġifieri din il-bidla saret minn mindu twaqqfet l-Awtorità.  Hux hekk? 

IS-SINJ. JESSICA CEFAI: Iva, kienet saret emenda għall-Kodiċi Ċivili. 

ONOR. JULIA FARRUGIA PORTELLI: Jiġifieri qabel saret din l-emenda kellna miljuni ta’ ewro li ntilfu minħabba l-preskrizzjoni. 

IS-SINJ. JESSICA CEFAI: Eżattament. 

IĊ-CHAIRPERSON: Imma t-twaqqif tal-Awtorità m’għandu x’jaqsam xejn mat-terminu tal-preskrizzjoni. 

IS-SUR CHRISTOPHER CUTAJAR: Hekk hu. 

ONOR. JULIA FARRUGIA PORTELLI: Imma saru emendi biex il-preskrizzjoni, minn ħames snin titla’ għal għaxar snin. Kieku ma sarx dak l-intervent… 

IĊ-CHAIRPERSON: Imma dik ma kenitx xi ħaġa speċifika għall-arretrati tal-Awtorità, imma għall-public debts inġenerali. 

ONOR. JULIA FARRUGIA PORTELLI: Imma kieku ma saritx kienu jintilfu miljuni oħra li kienu għadhom pendenti. 

IS-SUR CHRISTOPHER CUTAJAR: Naħseb li hawnhekk tajjeb ikollna perspettiva tal-mekkaniżmi. Malli l-Awtorità ġiet ippreżentata b’emendi fil-Kodiċi Ċivili li wasslu biex il-perjodu ta’ preskrizzjoni jkun meqjus bħala għaxar snin u mhux ħames snin, ġiet f’mument fejn riedet tiddeċiedi kif se tikkunsidra ċerti ammonti li jkunu meqjusin preskritti. Għalhekk, li għamlet l-Awtorità kien li l-ammont ta’ €3.6 miljun li qed isemmi l-Awditur Ġenerali f’paġna 194 tar-rapport, ikkunsidratu kollu bħala preskritt għax kien jaqbeż il-ħames snin.  Imma dak ma jfissirx li l-Awtorità ma ħadet l-ebda azzjoni biex tinterrompi l-preskrizzjoni fuq it-€3.6 miljun. Kif diġà ġie sottolinjat fl-aħħar laqgħa li kellna ta’ dan il-Kumitat relatata ma’ dan is-suġġett, biex wieħed ifittex file file għal liema minn dawk il-valur ta’ €3.6 miljun ġiet interrotta l-preskrizzjoni, huwa eżerċizzju laborjuż. Li nista’ ngħid hawnhekk huwa li għandi l-konferma tas-CFO li nbeda l-proċess mod proattiv li nduru file file u naraw f’liema minn dawn it-€3.6 miljun – qed insemmi €3.6 miljun għax hija l-figura li qed nittrattaw hawnhekk – ġiet interrotta l-preskrizzjoni u f’liema le u allura ‘l quddiem se jkollna sitwazzjoni fejn l-Awtorità tal-Artijiet ikollha viżibilità sħiħa at real time ta’ liema huma l-ammonti li jistgħu jitqiesu bħala statute barred u liema jistgħu jitqiesu statute barred imma hemm l-interruzzjoni fuq il-preskrizzjoni tagħhom. 

ONOR. JULIA FARRUGIA PORTELLI: Jiġifieri l-eżerċizzju qed isir. 

IS-SINJ. JESSICA CEFAI: Iva, qegħdin naħdmu fuqu, però huwa eżerċizzju li jieħu x-xhur biex isir għax irridu ntellgħu file file u nidħlu fihom wieħed wieħed, jiġifieri mhijiex xi ħaġa li titlesta daqshekk malajr.  Jien dħalt ftit fuq l-ammonti li huma ddikjarati bħala statute barred u li huma parti minn dawk it-€3.6 miljun, biex nara xi nġabar minnhom, u sibt li fl-2017 ġbarna €245,000, fl-2018 ġbarna €325,000, u din is-sena, sa Marzu, ġbarna €70,000. 

IĊ-CHAIRPERSON: Dawn huma minn dak l-ammont li kien pendenti fl-2017? 

IS-SINJ. JESSICA CEFAI: Eżattament. Jiġifieri aħna nibqgħu nagħmlu sforzi biex l-ammonti jinġabru. 

IĊ-CHAIRPERSON: L-Awditur Ġenerali jsemmi ċ-ċifra ta’ €11,103,837. Issa li qegħdin f’Mejju 2019, kemm niżel dak l-ammont? 

IS-SINJ. JESSICA CEFAI: Jien qed nitkellem fuq iċ-ċifra ta’ €3.6 miljun li jsemmi l-Awditur Ġenerali aktar ‘l isfel fl-istess paragrafu. 

IĊ-CHAIRPERSON: Li hija parti minn dak l-ammont. 

IS-SINJ. JESSICA CEFAI: It-€3.6 miljun huma statute barred, jiġifieri ilhom ‘il fuq minn ħames snin, filwaqt li l-€11.1 miljun huma outstanding for less than one year. 

IĊ-CHAIRPERSON: Kemm inġabru miċ-ċifra ta’ €11,103,837, issa li qegħdin one year and five months down the line? 
IS-SINJ. JESSICA CEFAI: Ħafna minnha jkun inġabar, imma m’għandix din l-informazzjoni hawnhekk. 

IĊ-CHAIRPERSON: Minn dawk l-€11.1 miljun hemm parti li nġabret, u hemm parti li tidħol fil-kappa ta’ outstanding over one year. 

IS-SINJ. JESSICA CEFAI: Bejn sena u ħames snin. 

IĊ-CHAIRPERSON: Ikun interessanti jekk naraw kemm minn dawk il-€11-il miljun daħlu fil-bracket of more than one year and less than five years, u kemm minnhom effettivament tħallsu. 

IS-SUR CHRISTOPHER CUTAJAR: Dik l-informazzjoni kont għamilt aċċenn għaliha fil-laqgħa preċedenti fejn kont għedt kemm inġabru mill-ammont ta’ €11-il miljun fl-2018. M’għandi l-ebda problema li nagħmlu dak l-istess eżerċizzju up to this date; konna diġà għamilna dak l-eżerċizzju fuq kemm ġbarna mill-ammont outstanding for less than one year li jsemmi l-Awditur Ġenerali fir-rapport tiegħu. 

IĊ-CHAIRPERSON: Forsi tista’ tibgħat tgħidilna kemm minn dawk il-€11.1 miljun inġabru u kemm minnhom ma nġabrux u allura qegħdin fil-bracket ta’ over one year and less than five years. 

IS-SUR CHRISTOPHER CUTAJAR: Ngħaddulkom din l-informazzjoni bħala korrispondenza. 

IS-SINJ. JESSICA CEFAI: Naħseb li koprejt id-domandi kollha. 

IĊ-CHAIRPERSON: Kellkom tiċċekkjaw ukoll jekk l-Air Malta għandhiex ammonti pendenti mal-Awtorità. 

IS-SUR CHRISTOPHER CUTAJAR: Meta fittixna sibna li hemm invoice waħda, datata 1 t’April 2019, għall-ammont ta’ €7,861.66, u qiegħed nippreżenta statement f’dan is-sens. 

IĊ-CHAIRPERSON: Però l-intendere tad-domanda tiegħi kienet jekk l-Air Malta tokkupax xi proprjetà tal-Gvern b’xi titolu, li nimmaġina tħallas kera, jew ċens għalih, u jekk hemmx pendenzi f’dan ir-rigward. 

IS-SUR CHRISTOPHER CUTAJAR: Skont it-transcript tal-aħħar laqgħa – li ħdimna fuqu aħna – id-domanda kienet: “Per kurżità, l-Air Malta għandha xi ħlasijiet dovuti lid-Dipartiment?”.  Fil-fatt aħna ġibna statement li juri proprju din l-informazzjoni. Jekk qed niġu mitluba informazzjoni ġdida… 

IĊ-CHAIRPERSON: Dawn is-€7,000 x’jirrappreżentaw? 

IS-SINJ. JESSICA CEFAI: Kirja fuq proprjetà. 

IS-SUR PETER MAMO (Acting Chief Executive Officer fl-Awtorità tal-Artijiet): Ċnus fuq il-proprjetà li qiegħda għand l-Air Malta li huma dovuti lill-Gvern. 

IĊ-CHAIRPERSON: Jien napprezza li m’għandkomx din l-informazzjoni hawnhekk, però tistgħu tivverifikawlna kemm hemm ċnus li huma dovuti mill-Air Malta lill-Gvern on an annual basis u kemm minnhom huma pendenti? 

IS-SINJ. JESSICA CEFAI: Jien iċċekkjajt l-Air Malta plc., is-sussidjarji kollha tagħha u l-associates ukoll skont il-financial statements tal-istess Air Malta. 

IĊ-CHAIRPERSON: But this is what you invoiced, imma jista’ jkun – u m’iniex qed ngħid li huwa l-każ – li you didn’t issue an invoice minkejja li hemm xi ħaġa dovuta. Jiġifieri jista’ jkun hemm €10,000 ċens fuq hanger, li ma nafx fejn qiegħed, li huwa mikri mingħand il-Gvern u jista’ jkun… 

IS-SUR CHRISTOPHER CUTAJAR: Aħna nistgħu niċċekkjaw dwar dan, imma għandna statement uffiċjali li jirrelata ma’ Air Malta plc. u l-kumpaniji sussidjarji tagħha, jiġifieri hija informazzjoni uffiċjali, li qed tikkonferma l-ammont ta’ €7,000. 

ONOR. CLAYTON BARTOLO: X’inhi d-data tal-istatement? 

IĊ-CHAIRPERSON: 9 t’April. 

ONOR. CLAYTON BARTOLO: Bir-rispett kollu, Sur President, li tipprova timplika li xi ħadd mill-Awtorità tal-Artijiet ma bagħatx invoice lill-Air Malta… Dan l-aħħar qiskom qbadtu mal-Air Malta għax ma tistgħux għaliha li għamlet il-qligħ! Ippermettili nispjega xi ħaġa hawnhekk fejn jidħol l-accounting. Id-dejn, jekk hemm, m’għadnux x’jaqsam mal-profitt ta’ dik is-sena għax meta qed taħdem bl-accrual accounting – u dawn is-sinjuri preżenti se jifhmuni – dak ikun daħal f’dik is-sena bħala spiża… 

IĊ-CHAIRPERSON: Anke jien nifhmek. 

ONOR. CLAYTON BARTOLO: Nieħu gost li tifhimni ħalli forsi ċerti mistoqsijiet ma tibqax tagħmilhom għax tifhem l-assurdità tagħhom. Meta għandek spiża bħal din li tkun dħalet bħala spiża f’dik is-sena, imbagħad tiġi dejn. Waħda hija fil-profit and loss u l-oħra hija fil-balance sheet, jiġifieri żewġ affarijiet totalment separati. L-ammont ta’ €7,000 li għadu pendenti ma jeffettwax il-profitt li għamlet l-Air Malta matul din l-aħħar sena. Jiġifieri bir-rispett kollu, ma nistax nara l-korelazzjoni. 

IĊ-CHAIRPERSON: Jien f’idejja għandi kopja ta’ statement – forsi tgħaddu kopja tiegħu lill-kollega – li qiegħed jirriferi għal kirja ta’ sitt xhur. 

IS-SINJ. JESSICA CEFAI: Iva. 

IĊ-CHAIRPERSON: Allura huwa ġust jekk nistaqsi x’tirrappreżenta din il-kirja ta’ sitt xhur? 

IS-SINJ. JESSICA CEFAI: Nagħtuk is-sit ta’ dik il-kirja. 

IĊ-CHAIRPERSON: U tista’ tikkonfermali li m’hemmx iżjed kirjiet jew ċnus jew whatever…? 

IS-SINJ. JESSICA CEFAI: Anke dawk li mhumiex pendenti?

IĊ-CHAIRPERSON: Iva, anke dawk li mhumiex pendenti. 

IS-SINJ. JESSICA CEFAI:  Niċċekkjawlek.

ONOR. CLAYTON BARTOLO: Jiġifieri dak l-ammont huwa x’hemm pendenti llum mill-Air Malta lill-Awtorità tal-Artijiet?  

IS-SINJ. JESSICA CEFAI: Iva. 

ONOR. CLAYTON BARTOLO: Jiġifieri jekk kien hemm invoices li ħarġu fl-2016, fl-2017 u fl-2018, kellhom jinqabdu f’dak l-istatement, jekk huma pendenti. 

IS-SINJ. JESSICA CEFAI: Eżattament. 

ONOR. CLAYTON BARTOLO: U f’dak l-istatement mhumiex. 

IS-SINJ. JESSICA CEFAI: Eżattament. 

ONOR. CLAYTON BARTOLO: Mela m’hemmx aktar pendenzi.  

IS-SUR CHRISTOPHER CUTAJAR: Oltre minn hekk, l-eżerċizzju sar fuq kumpaniji sussidjarji għall-Air Malta sabiex it-tip ta’ rendikont li ngħaddu lil dan il-Kumitat ikun ħa konjizzjoni ta’ kumpaniji sussidjarji. 

ONOR. CHRIS SAID: Fid-dokument li kkwotajtu minnu fil-laqgħa preċedenti hemm li l-ammont outstanding for over five years kien ta’ €6.6 miljun fl-2014, u tela’ għal €14.1 miljun fl-2018.  X’inhi r-raġuni li dan l-ammont aktar milli rdoppja f’dan il-perjodu?  

IS-SINJ. JESSICA CEFAI: L-ammont ikun akkumula; any contestations li jkollna jieħdu s-snin biex jinqatgħu mill-qorti u allura jibqgħu jakkumulaw. Jekk kull sena tiżdied imqar waħda, dejjem qed jiżdied dak l-ammont. 

ONOR. CHRIS SAID: Imma naħseb li taqbel miegħi li fl-aħħar ħames snin dawn akkumulaw b’rata ferm qawwija għax bħalma jkollok li jkun qed jakkumula, f’ħames snin tkun solvejt xi problemi jew neħħejt xi ftit minn dak li jkun akkumula. F’dan il-każ, ma bbilanċjawx jiġifieri ma żdiedx daqskemm neħħejt, imma l-amount outstanding for over five years irdoppja b’€7.5 miljun. 

IS-SINJ. JESSICA CEFAI: Ħafna minnhom ikunu over five years għax ikun hemm xi issues, kwalunkwe kirjiet u ċnus li jistgħu jinġabru dejjem inġabru. Fil-fatt, l-ammont outstanding for less than one year, minn €11.7 miljun fl-2014, niżel għal €5.7 miljun fl-2018. 

ONOR. CHRIS SAID: Imma donnu li l-issues splodew mill-2014 sal-2018. Għaliex żdiedu daqshekk l-issues? Bilfors li jkun hemm issues ladarba jkunu outstanding. 
IS-SINJ. JESSICA CEFAI: Hemm €8 miljun li dwarhom hemm każijiet il-qorti. 

IS-SUR CHRISTOPHER CUTAJAR: Onor. Said, meta entità tidħol f’litigazzjoni mal-Awtorità tal-Artijiet, waħda min-knee-jerk reactions li jkollok hija li ma tibqax tirċievi ħlas. Mela f’dak il-każ mhux biss għandek il-pagament li ma jibqax isir, imma pagament li għall-perjodu twil li tkun qed tistenna s-sentenza mill-qorti, jibqa’ jakkumula.  Allura meta tinqabad f’litigazzjoni f’sena partikolari qabel, bilfors li dak is-snowball effect se jaħdem kontra l-Awtorità. 

IĊ-CHAIRPERSON: Imma l-verità hija li bejn l-2014 u l-2017, dan l-ammont minn €6 miljun tela’ għal €8 miljun, imbagħad kien hemm qabża kbira minn €8 miljun għall-€14-il miljun f’sena, jiġifieri dan l-akkumulu, is-snowballing, ma kienx… 

IS-SUR CHRISTOPHER CUTAJAR: Imma l-pattern qatt ma jkun uniformi jew kostanti. 

ONOR. JULIA FARRUGIA PORTELLI: Skont kemm daħlu fil-litigation system. 

IS-SUR CHRISTOPHER CUTAJAR: Li kellek tagħmel analiżi apparti fuq dawk il-figuri jaf issib li fil-perjodu partikolari kien hemm spike, imma dak jimmerita analiżi għalih waħdu. 
ONOR. CHRIS SAID: Imma naħseb li għandhom raġunijiet għalfejn f’sena waħda ċ-ċifra, minn €8.3 miljun splodiet għal €14.1 miljun. 

IS-SUR CHRISTOPHER CUTAJAR: Li nista’ nissuġġerixxi huwa li jekk is-CFO m’għandhiex din l-informazzjoni at hand nagħmlu analiżi apparti dwarha. M’għandniex problema. 

ONOR. CHRIS SAID: Imma m’għandkomx idea għalfejn splodiet din iċ-ċifra? 

ONOR. JULIA FARRUGIA PORTELLI: Onor. Said, diġà tak spjega. Naħseb li ma kontx attent għax qallek… 

ONOR. CHRIS SAID: Bir-rispett kollu, kont attent daqsek. 

ONOR. JULIA FARRUGIA PORTELLI: Le, ma jidhirx li kont attent, għax kieku kont attent smajtu jgħid… 

ONOR. CHRIS SAID: Bir-rispett kollu, m’għandekx għalfejn tkun inti d-difensur tagħhom. Ma tax spjega. 

ONOR. JULIA FARRUGIA PORTELLI: Qed tispiċċa titfa’ ballun, iwieġbek u terġa’ tipprova… 

ONOR. CHRIS SAID: Appuntu, għax ma weġibnix. 

ONOR. JULIA FARRUGIA PORTELLI:  Le, wieġbek. 

ONOR. CHRIS SAID: Ma weġibnix. 

ONOR. JULIA FARRUGIA PORTELLI: Qallek li se jagħmel analiżi u qallek ukoll li jista’ jkun relatat mal-fatt – u hija loġika li jidher li lanqas waslet sat-tarf tal-mejda – li jista’ jkun hemm sena fejn ikollok aktar litigazzjonijiet u allura huwa ovvju li jieqfu l-pagamenti. 

IĊ-CHAIRPERSON: Imma jkun hemm raġuni għalfejn ikun hemm spike fl-ammont ta’ litigazzjonijiet, jiġifieri mhux f’daqqa waħda kulħadd iddeċieda… 

ONOR. JULIA FARRUGIA PORTELLI:   Qed jgħidlek li se jagħmel analiżi! 

IĊ-CHAIRPERSON: Imma normalment ikun hemm raġuni għalfejn f’daqqa waħda, f’sena waħda, ikun hemm ħafna nies li jidħlu f’litigazzjoni. 

ONOR. JULIA FARRUGIA PORTELLI: Imma kif jistgħu jagħtuk raġuni jekk m’għandhomx din l-informazzjoni!? 

ONOR. CHRIS SAID: Sinj. Cefai, tista’ terga’ tgħidilna x’inhu l-ammont li qiegħed f’litigazzjoni l-qorti? 

IS-SINJ. JESSICA CEFAI: Sal-2017 kellna €8 miljun. Ovvjament, ir-rapport tal-2018 għadna qed nikkompilawh bħalissa u qed nistenna r-rapport as at December 2018 dwar x’kellna litigazzjonijiet il-qorti. Jien qed nippreżenta ċ-ċifri sal-2017 għax bħalissa qegħdin niddiskutu l-annual report tan-National Audit Office għas-sena 2017 u allura ma dħaltx f’daqshekk dettall dwar iċ-ċifri tal-2018. 

ONOR. CHRIS SAID: Jien m’iniex accountant, imma malli nara dawn il-figuri, l-ewwel ħaġa li tiġbidli l-attenzjoni hija kif l-amount outstanding for over five years f’daqqa waħda, minn €8 miljun spiċċa €14-il miljun. Xi ħaġa ġrat biex dan sploda b’mod li kważi rdoppja f’sena. Għandkom hawnhekk raġuni li tgħid, pereżempju, li dakinhar biċċa sostanzjali minnu hija ta’ “dik” il-kwestjoni jew huwa ta’ “dik” il-kawża? 

IĊ-CHAIRPERSON: Jew hemm xi ħadd partikolari li jrid iħallas… 

IS-SUR CHRISTOPHER CUTAJAR: Illum kellna ċ-ċans niċċaraw li l-livelli ta’ invoicing fuq is-snin li indirizzajna kien wieħed pjuttost kostanti. M’għandniex id-dettalji biex nispjegaw b’mod ċar għaliex il-qabża bejn l-€8.3 miljun u l-€14.12 miljun, imma nagħmlu dik l-analiżi u bħal m’għamilna f’kull sessjoni nagħtu tweġiba ċara dwar dan. 

ONOR. JULIA FARRUGIA PORTELLI: Jiġifieri mhux għax ħarablek, Onor. Said. Qed jerġa’ jirrepeti l-istess tweġiba. 

ONOR. CHRIS SAID: Għax m’għandux l-informazzjoni. 

ONOR. JUILIA FARRUGIA PORTELLI: Imma x’inhi l-problema? Kellna miljun xhud quddiemna... (Interruzzjonijiet)  Ħlejna għaxar minuti fil-vojt!

IĊ-CHAIRPERSON:  L-Onor. Debono.

ONOR. KRISTY DEBONO: Fil-fatt bejn l-2015 u l-2016 kien hemm spike fl-amount outstanding for over one year but less than five years, filwaqt li bejn l-2016 u l-2017 kien hemm drop f’dik il-kategorija u spike fejn jidħlu l-outstanding over five years. Jista’ jagħti l-kas – u hemmhekk fejn tridu tikkonfermawlna meta terġgħu tiġu lura bid-dettalji – li kien hemm sena, kif qed jgħid il-kollega l-Onor. Chris Said, fejn kien hemm spike, però dik is-sena ġiet overdue u waqgħet fil-kategorija ta’ over five years. If you track this pattern, naħseb li se ssib… Però t-trend hija hemmhekk, jiġifieri kien hemm spike, imbagħad kien hemm drop bejn il-kategorija ta’ over one year but less than five years, imbagħad ġiet issegwi dik it-trend.

ONOR. CLAYTON BARTOLO:  It’s a matter of classification. 

ONOR. KRISTY DEBONO:  Hekk hu, it’s a matter of classificition u hemm trend ċara.

IS-SINJ. JESSICA CEFAI: Kien hemm invoice li ma kenitx imħallsa li kienet taqa’ bejn one to five years imbagħad imxiet għal ta’ taħt u ġiet over five years. 

ONOR. CLAYTON BARTOLO: Naħseb li l-aktar ħaġa li ridna nassiguraw ruħna minnha, almenu bħala Membri tal-Gvern, hija li l-ewwel nett l-invoicing baqa’ jsir b’mod kostanti u kif suppost għax jekk ma tagħmilx invoicing m’intix se tiġbor il-flus u dak jeffettwalek id-debtors u l-effiċjenza fid-debt collection. Dik hija xi ħaġa importanti wkoll għax dawn huma flus tal-Gvern, jiġifieri flus il-poplu, u allura huwa importanti li bħala Awtorità tridu tagħmlu l-almu tagħkom possibbli, kif jidher li qegħdin tagħmlu għax fl-2018 kellna debtors ta’ 13%, li hija xi ħaġa tajba ħafna għall-Awtorità li qed tittratta mal-ikbar riżorsa li għandna bħala pajjiż jiġifieri l-artijiet tal-Gvern. Jiġifieri huwa tajjeb li jinżamm dan il-livell kostanti ta’ invoicing u tinżamm ukoll l-effiċjenza fid-debt collection. 

IĊ-CHAIRPERSON: Grazzi. Nitolbukom sabiex tgħaddulna l-informazzjoni li tlabnikom kemm jista’ jkun malajr wara l-Għid, imbagħad se mai tiġu nfurmati jekk ikunx hemm bżonn li tiġu hawnhekk tagħtu spjegazzjoni. 

Ngħaddu issa għat-tielet item li għandna fuq l-aġenda.










RAPPORT ANNWALI TAL-AWDITUR ĠENERALI GĦAS-SENA 2017: MINISTRY FOR FINANCE

IĊ-CHAIRPERSON:  Nifhem li s-Segretarju Permanenti fil-Ministeru għall-Finanzi, is-Sur Camilleri, huwa indispost però nfurmat li hawn rappreżentanti mill-Ministeru, li nitlobhom sabiex jingħaqdu magħna fuq il-Mejda.

Is-Sur Joseph Caruana, Segretarju Permanenti responsabbli mill-Integrazzjoni u Amministrazzjoni fil-Ministeru għall-Finanzi; is-Sur Tony Busuttil u s-Sur Kevin Mifsud, Director Operations u Director Compliance and Investigations fl-Uffiċċju tal-Kummissarju tat-Taxxi, rispettivament; u s-Sur Mark Borg, Direttur Ġenerali, Budget Office fil-Ministeru għall-Finanzi, ħadu posthom madwar il-Mejda.

IĊ-CHAIRPERSON:  Hawn domandi?  L-Onor. Clayton Bartolo. 

ONOR. CLAYTON BARTOLO: Qabel xejn, xtaqt li forsi tagħtuna overview tas-sections li ra l-NAO. Pereżempju, l-ewwel ħaġa kienet l-environmental contribution. Xtaqt li tagħtuna ftit overview min-naħa tal-Finanzi kif qiegħda titħaddem din bħala ġbir. It-tieni parti ma taqax strettament taħt il-Finanzi imma taħt it-Turiżmu, però xtaqt li min-naħa tagħkom bħala Finanzi tagħtuna overview ta’ kif qed titħaddem biex imbagħad nidħlu fuq ir-rapport. 

IS-SUR JOSEPH CARUANA (Segretarju Permanenti responsabbli mill-Integrazzjoni u Amministrazzjoni fil-Ministeru għall-Finanzi): Nista’ ngħid li kien hemm revamp tas-sistema tal-eko-kontribuzzjoni, u fejn qabel is-sistema ta’ ġbir ta’ din it-taxxa kien isir billi wieħed japplika għar-reġistrazzjoni tagħha, illum, flimkien mal-Ministeru għat-Turiżmu qiegħda ssir analiżi ta’ min għandu l-permess li japplika għal din il-kontribuzzjoni. Fil-fatt, sar ħafna xogħol biex kemm jista’ jkun ikun hemm matching tal-informazzjoni, kemm min-naħa tal-Ministeru għat-Turiżmu, kif ukoll mill-Kummissarju tat-Taxxi sabiex is-sistema tkun waħda aktar effiċjenti. Bħalissa qed isir matching tad-data bejn il-licence holders ta’ min jopera – minħabba li hija relatata ma’ akkomodazzjoni tat-turisti u kull min irid jopera fis-settur irid japplika mal-Ministeru għat-Turiżmu – u minn japplika għall-eko-kontribuzzjoni. Qabel ma kienx hemm sinkronizzazzjoni biżżejjed bejn il-Ministeru għat-Turiżmu u d-Dipartiment tat-Taxxi, u li qed isir issa huwa li qabel ma wieħed jingħata l-permess sabiex ikun jista’ jopera fis-settur tal-akkomodazzjoni, l-ewwel irid japplika għall-eco number sabiex b’hekk ikun hemm is-sinkronizzazzjoni tas-sistema ħalli b’hekk ikun hemm sorveljanza tas-sistema kollha. Ma nafx jekk tajtx biżżejjed informazzjoni, jekk le, hawn preżenti n-nies mid-dipartiment u jistgħu jispjegaw aktar. 

ONOR. CLAYTON BARTOLO: Fil-fatt, kont se nistaqsik kemm ilha li daħlet fis-seħħ din is-sistema ta’ sinkronizzazzjoni, u x’checks and balances hemm biex nassiguraw li wieħed verament jasal li jkollu kemm eco-number kif ukoll ikun irreġistrat għall-VAT u jkun qed iħallas il-VAT li, jekk m’iniex sejjer żball, għax-short lets qiegħda bis-7%. 

IS-SUR JOSEPH CARUANA: Id-Direttur Ġenerali tal-operat jista’ jagħtikom aktar informazzjoni dwar dan, però xtaqt qabel xejn ngħid li f’dawn l-aħħar xhur is-sistema ġiet revised permezz tal-Malta Tourism Authority (MTA) fejn allura hemm l-account holder u min-naħa tad-Dipartiment tat-Taxxi… Illum is-sistema hija manwali, però fil-futur qarib se ssir awtomatika, fis-sens li wieħed imur japplika għand l-MTA għall-permess, imbagħad l-informazzjoni tgħaddi għand il-Commissioner for Revenue (CFR) biex jiġi rreġistrat għall-VAT. Dan kollu llum qed isir b’mod manwali, però qegħdin nagħmlu żewġ eżerċizzji, wieħed tad-data li hija passata fejn qegħdin inqabblu l-informazzjoni li għandhom l-MTA ma’ dik li għandhom id-Dipartiment tal-VAT u allura l-eko-kontribuzzjoni għax huwa l-istess numru, u fil-ġranet li ġejjin se tintbagħat notifika lil min mhuwiex imdaħħal fir-reġistrazzjoni sabiex jikkonforma ruħu ħalli jkun jista’ jingħata l-permess. Hemm ukoll il-pjan li din is-sistema tkun waħda awtomatika sabiex ikollna one-stop-shop, fis-sens li malli wieħed japplika mal-MTA, joħroġlu l-VAT u l-eco number flimkien biex b’hekk is-sistema tkun aktar simplifikata u toffri servizz aħjar. 

ONOR. CLAYTON BARTOLO: Qed nifhem sewwa li din is-sistema hija online? 

IS-SUR JOSEPH CARUANA: Iva. Is-sistema tal-eco-contribution kienet online minn meta ġiet żviluppata, u anke l-ħlas isir online. Li ma kienx hemm huwa enforcement tas-sistema għax il-liġi hija taħt Ministeru ieħor, u allura li għamilna hu li bdejna nġibu d-databases flimkien, fis-sens li sar matching tad-data li għandhom l-MTA ma’ dik għandna s-CFR, u jekk jinstabu xi nuqqasijiet, in-nies se jiġu nfurmati u mitluba jikkonformaw ruħhom. Li jiġri hu li mhux bilfors li min jibgħat ir-return ikun bagħat il-ħlas, għaldaqstant hemm ftehim biex l-MTA tinforma lis-CFR b’min ikun bagħtilhom il-VAT number ħalli mbagħad ikunu jistgħu jagħmlu compliance jekk kemm-il darba ma jkunux bagħtu r-return jew ma jkunux ħallsu. 

ONOR. JULIA FARRUGIA PORTELLI: Sur Caruana, hemm timeframes dwar meta din is-sistema tkun online biex ikun onorat dak li ġibed l-attenzjoni għalih l-Awditur Ġenerali? 

IS-SUR JOSEPH CARUANA: Is-sistema per se qiegħda online, li għadu mhux online huwa l-back end, però nisperaw li sal-aħħar ta’ din is-sena tkun f’postha għax hija parti mill-enforcement. Bħalma diġà għedt, għal dak li jirrigwarda t-tisħiħ tas-sistema, sar ħafna xogħol tajjeb bejn l-MTA u s-CFR, bħall-eżerċizzju li sar biex titnaddaf id-database.  Biex ikun hemm sinkronizzazzjoni ta’ dan kollu, sar ftehim li kull xahar l-MTA tgħaddi lis-CFR l-ismijiet ta’ dawk li jkunu rreġistraw magħha sabiex ikunu jistgħu jiġu rreġistrati min-naħa tas-CFR u allura fil-Business First, fejn hemm a one-stop-shop, u tkun tista’ tinħarġilhom liċenzja. Jekk kemm-il darba jkun hemm nuqqas min-naħa tal-operatur, fis-sens li ma jkunx bagħat ir-return, il-Compliance and Investigations Department ikun jista’ jidħol fil-każ u jara xi jkun ġara. Hemm ukoll sistema ta’ risk management li dan l-istess dipartiment ikun jista’ jsegwi. 

ONOR. CLAYTON BARTOLO: Hemm il-ħsieb li jkun hemm sistema bħalma hemm fil-każ tal-VAT, u ċjoè li jekk xi ħadd ma jħallasx jew ma jibgħatx ir-return, jinħariġlu estimate? 

IS-SUR JOSEPH CARUANA: Il-ħsieb huwa li b’mod immedjat nibagħtu reminders. Il-ħsieb tal-kunċett tas-CFR huwa li nsaħħu l-komunikat mat-taxpayer ħalli jkollu aktar voluntary compliance. Illum aktar niffukaw fuq it-taxpayer milli fuq it-taxxi per se, fis-sens li aktar naraw li nfakkru lil dak li jkun biex iħallas, milli niffukaw fuq li nagħtu l-multi, eċċ. Fil-preżent, is-sistema tippermetti li tinħareġ reminder biex dak li jkun iħallas, imma biex ikun hemm aktar enforcement aħna tlabna sabiex isiru emendi fil-liġi, liema liġi taqa’ taħt il-Ministeru għall-Ambjent. Id-demand notice li tintbagħat fil-każ tal-VAT u tat-taxxa ma tistax tintbagħat f’dan il-każ għax  il-liġi ma tippermettix dan, u għalhekk saret memo lill-Kabinett, ġiet approvata, u qegħdin nistennew li l-Ministeru konċernat iressaq l-emendi fil-liġi prinċipali biex id-Dipartiment tat-Taxxa jkollu aktar saħħa ħalli jkun jista’ jimplimenta u jenforza. Dwar dan jista’ jispjega f’aktar dettall id-direttur tal-enforcement. 

ONOR. CLAYTON BARTOLO: Dan huwa suġġett importanti għax qegħdin nitkellmu fuq flus li huma due lill-Gvern minn kirjiet u mit-turiżmu.  Illum il-ġurnata nafu kemm żdied l-element tat-turiżmu f’pajjiżna u l-element tal-kirjiet u nafu wkoll li din kienet ġiet implimentata biex ikun hemm il-fondi ħalli jkunu jistgħu jsiru proġetti oħrajn, jiġifieri huwa importanti li jkollna on the ground l-infurzar tajjeb biex jitħallsu.  Għalhekk jien xtaqt nisma’ ftit min-naħa tagħkom kif se titħaddem din is-sistema, anke għax ħafna drabi jkun hemm nies li jistaqsu dwar dan. 

IĊ-CHAIRPERSON: Kemm iġġenerat din it-taxxa f’sena, f’termini reali? 

IS-SUR JOSEPH CARUANA: Fl-2016 iġġenerat €904,000, fl-2017 iġġenerat €3.1 miljun, fl-2018 iġġenerat €3.9 miljun u fl-fl-ewwel tliet xhur ta’ din is-sena ġġenerat €890,000. 

IĊ-CHAIRPERSON: Fl-2016 kienet għadha kemm ġiet introdotta, jiġifieri bħala snin sħaħ kien hemm l-2017 u l-2018. Dawn l-ammonti jikkombaċu maċ-ċifri uffiċjali ta’ kemm ġew turisti, jew hemm diskrepanza? Jien naħseb li waħda mir-realtajiet li għandu dan il-pajjiż huwa li hemm numru ta’ nies li jidħlu fiċ-ċifra tat-turisti imma li ma jkunux turisti, għax ikunu ġejjin u sejrin fuq xogħol u la jkunu qed jgħixu f’lukandi u lanqas f’appartamenti, imma probabbilment ikunu qegħdin jgħixu ma’ xi ħadd barrani li jkun diġà qed jgħix hawn Malta.  Jiġifieri l-ammonti li nġabru jinkwadraw maċ-ċifri uffiċjali ta’ kemm waslu turisti? 

IS-SUR TONY BUSUTTIL (Director Operations, Commissioner for Revenue): Hemm fatturi oħra apparti l-figuri tat-turiżmu li jeffettwaw il-ġbir għax dan huwa suġġett għal capping ta’ massimu ta’ għaxart iljieli għall-persuni li għandhom 18-il sena u aktar. Jiġifieri huwa ftit diffiċli biex tipprova tikkombaċa kemm suppost jinġabar mal-figuri tat-turiżmu, però li xtaqt ngħid huwa li hemm żewġ requirements partikolari, u ċjoè, li nistabbilixxu min suppost qed iħallas u li niġru wara t-taxxa li suppost tinġabar. Fil-fatt l-Awditur jagħmel rakkmandazzjonijiet u jidentifika sfidi dwar iż-żewġ oqsma.  Għar-rigward ta’ min għandu jħallas it-taxxa, kif diġà spjega s-Sur Caruana, niddependu mid-data tal-operaturi liċenzjati biex joffru dan is-servizz, liema data issa qiegħda tinġabar b’mod aktar strutturat fis-sens li l-applikanti l-ġodda jrid ikollhom il-VAT number mal-applikazzjoni, u appena l-operatur jiġi liċenzjat, l-uffiċċju tat-taxxa jiġi nfurmat li dak il-VAT number ġie rreġistrat ukoll għall-eco-contribution. Għar-rigward ta’ dak li kien isir qabel meta ma kienx hemm dan l-arranġament, sar u u għadu qed isir il-matching exercise li semma s-Sur Caruana bejn dawk li kienu diġà liċenzjati u dawk li huma reġistrati għall-eco-contribution biex jiġi determinat min kien liċenzjat però mhuwiex reġistrat għall-eco-contribution, u minn dawk diġà nġabru xi figuri. 

IĊ-CHAIRPERSON: Min huma dawk li huma liċenzjati u m’għandhomx obbligu tal-eco-contribution? 

IS-SUR TONY BUSUTTIL: Kull min hu liċenzjat għandu l-obbligu tal-eco-contribution, imma qabel ma beda jseħħ dan l-arranġament ma kienx hemm din is-sinkronizzazzjoni bejn l-MTA u d-Dipartiment tat-Taxxa. 

ONOR. CLAYTON BARTOLO: Sur Busuttil, jekk qed nifhem tajjeb, qabel, wieħed ried japplika għall-VAT l-ewwel. 

IS-SUR TONY BUSUTTIL: Iva. 

ONOR. CLAYTON BARTOLO: Imbagħad imur japplika l-MTA. 

IS-SUR TONY BUSUTTIL: B’dak il-VAT number. 

ONOR. CLAYTON BARTOLO: Imbagħad minn hemm jibda jħallas l-eco-contribution. Jiġifieri qabel, bniedem seta’ japplika għall-VAT u ma jmurx l-MTA. 

IS-SUR TONY BUSUTTIL: Iva, imma jrid ikun liċenzjat biex joffri dak is-servizz. 

IĊ-CHAIRPERSON: Operatur ta’ lukanda ma jmurx jirreġistra għall-eco-contribution għax diġà jkollu VAT number. 

ONOR. CLAYTON BARTOLO: Però, Sur President, illum għandek ħafna operaturi individwali li għandhom permessi varji. Naħseb il-fatt li ġiet automated minn waħda għall-oħra qed tnaqqas ħafna evażjoni. 

IS-SUR TONY BUSUTTIL: U huwa ta’ vantaġġ. Rigward in-notifiki li ssemmew, nista’ ngħid li hemm żewġ tipi. Hemm notifika sempliċi li se tibda ssir min-next tax period u li permezz tagħha, ġimagħtejn qabel id-deadline t-taxpayer jiġi nfurmat bid-due date permezz ta’ email għas-sottomissjoni tar-return, imbagħad hemm in-notifika l-oħra, li għadha mhijiex qiegħda  sseħħ, rigward kemm għandu jagħti t-taxpayer. Peress li dik hija forma ta’ tax statement, suppost li tinkludi wkoll il-penali. Is-software għal din it-tip ta’ notifika għadu mhuwiex f’postu għax il-kwestjoni tal-penali għadha qiegħda tiġi trattata fl-emendi legali li qegħdin jitmexxew ‘il quddiem, u qabel ma jkun hemm dawk l-emendi li għandhom effett fuq il-penali ma jkunx xieraq li joħorġu dawn it-tax statements għax ikun hemm min diġà ħallas bil-penali l-qodma u ma jkunx ġust li min ma laħaqx ħallas ikollu vantaġġ. 

Meta niġu għall-ġbir, is-sistema hija automated u kienet hekk sa mill-bidu tagħha.  Hemm web platform biex issir ir-return u web platform separata biex min jagħmel id-dikjarazzjoni jgħaddi għall-ħlas. Jiġifieri kif inhi s-sitwazzjoni bħalissa, dak li jkun jista’ jagħmel id-dikjarazzjoni però ma jgħaddix għall-istadju tal-ħlas, u hemmhekk jista’ jkollok żewġ tipi ta’ defaults, jista’ jkollok id-default li ma rreġistrax, id-default li rreġistra imma ma ħallasx, jew it-tnejn f’daqqa. Rigward l-enforcement, kif qegħdin ngħidu, f’dan l-istadju qed nippruvaw inkunu kemm jista’ jkun preċiżi rigward min għandu jħallas biex nistennew ir-returns mingħandhom u almenu nkunu nafu to what extent hemm compliance. Dak huwa mill-point of view ta’ routine collection. 

Għar-rigward li jista’ jkollok min qed iħallas bis-7%, minħabba li l-VAT fuq ix-short lets hija 7%, imma xorta mhuwiex reġistrat għall-eco-contribution, jista’ jitkellem dwarha l-kollega tiegħi mill-Compliance and Investigations Directorate. 

IS-SUR KEVIN MIFSUD (Director, Compliance and Investigations Directorate): Bħala direttorat aħna qegħdin inħarsu lejn tliet affarijiet meta qed nagħmlu l-enforcement actions tagħna.  Dawn huma:  Li t-taxpayers ikunu rreġistrati kemm għall-VAT kif ukoll għall-eco-contribution għax taf issib min ma jkunx irreġistrat għat-tnejn, li qed jissottomettu r-returns tal-eco-contribution, u li qed iħallsu dak li qed jiddikjaraw. Biex nagħmlu l-analiżi tagħna għandna f’idejna l-lista tal-liċenzji tal-MTA, għandna l-VAT registration console u l-account enquiry tal-VAT, u għandna l-eco-contribution registration and account.  Fil-fatt qegħdin nagħmlu analiżi bejn il-VAT u l-eco-contribution  declarations fejn qed naraw li bħala pagamenti l-VAT returns qegħdin jaqblu mal-eco-contribution returns, qegħdin niċċekkjaw ukoll jekk daħlux l-eco-contribution returns vis-à-vis l-VAT, u qegħdin niċċekkjaw ukoll dawk il-persuni li jkunu registered for VAT u ma jkunux reġistrati għall-eco-contribution. Jiġifieri qegħdin nagħmlu merging tad-data u nanalizzawha. 

ONOR. CLAYTON BARTOLO: Jiġifieri sal-lum hemm persuni li jħallsu l-VAT tax-short lets bis-7% imma fl-istess waqt mhumiex reġistrati għall-eco-contribution? 

IS-SUR KEVIN MIFSUD: Jista’ jkollok minnhom. 

IS-SUR JOSEPH CARUANA: Fl-eżerċizzju li qed nagħmlu se jkunu qed jiġu notifikati dawk li mhumiex reġistrati, imbagħad, kull xahar, l-MTA tinforma lis-CFR sabiex jirreġistrahom, u qabel ma jiġu reġistrati mas-CFR ma tinħarġilhomx il-liċenzja. Din hija ta’ darba biss sakemm iġibu d-databases jaqblu, imbagħad fil-futur, nispera li tkun din is-sena, dan il-prinċipju ta’ one-stop-shop isir awtomatiku, jiġifieri jekk wieħed imur l-MTA jkollu s-sistema kollha online u jkun jista’ japplika u jirreġistra hemmhekk għal kollox, u l-istess ikun jista’ jagħmel jekk imur il-Business First. 

IS-SUR KEVIN MIFSUD:  Naturalment wara li nagħmlu l-analiżi rridu naraw fejn irridu mmorru. Aħna adottajna risk based approach fejn qed naraw fejn jista’ jkun hemm l-akbar ammont ta’ evażjoni u qed immorru wkoll at a lower level fejn jaf ikollok taxpayers li mhumiex reġistrati la għall-VAT u lanqas għall-eco-contribution u qegħdin nagħmlu checks hemmhekk. Għaddejjin ukoll b’diskussjonijiet mal-MTA biex isiru joint inspections taħt il-kappa ta’ joint enforcement task force fejn se mmorru nagħmlu spezzjonijiet flimkien magħhom biex naraw insibux dawk il-businesses li qegħdin jaħdmu mingħajr liċenzja jew mingħajr ebda reġistrazzjoni, biex inkunu qegħdin inkopru l-kappa kollha fejn tidħol l-eco-contribution u biex naqtgħu wkoll l-evażjoni tal-VAT u tat-taxxa. 

ONOR. CLAYTON BARTOLO: L-ammonti li ssemmew, u ċjoè li fl-2017 kien hemm €3.1 miljun u fl-2018 kien hemm €3.9 miljun, huma kif iddikjarati jew ġew miġbura? 

IS-SUR TONY BUSUTTIL: Ġew miġbura. 

ONOR. CLAYTON BARTOLO: Nafu kemm hu l-ammont ta’ eco-contribution li huwa dikjarat u li sal-lum għadu ma nġabarx? 

IS-SUR KEVIN MIFSUD: Għandna figuri tal-ammonti dikjarati. Fil-fatt, waħda mill-compliance exercises li qegħdin nagħmlu huwa li naraw min iddikjara ammont ta’ eco-contribution u għadu ma ħallashiex u nibagħtu n-nies tagħna għandhom biex jaraw x’inhi r-raġuni. 

ONOR. CLAYTON BARTOLO: Tistgħu tgħidulna x’inhuma l-ammonti ta’ eco-contribution li għadhom ma nġabrux mill-2017 u l-2018? 

IS-SUR TONY BUSUTTIL: Qed ngħaddilkom kopja tal-arretrati as at end March 2019. 

IĊ-CHAIRPERSON: Jiġifieri hemm €496,000 li huma declared but not collected. 

ONOR. CLAYTON BARTOLO: Fuq ammont ta’ €9 miljun li ġew dikjarati. 

IS-SUR KEVIN MIFSUD: Dan ir-rapport aħna nitolbuh spiss u qegħdin nindunaw li l-enforcement actions kellhom ripple effect fuq is-settur kollu, jiġifieri dak li jkun jinduna li qegħdin insegwu, jiddikjara u jħallas. 

IĊ-CHAIRPERSON:  Hawn aktar mistoqsijiet?  L-Onor. Debono.

ONOR. KRISTY DEBONO: Għar-rigward tal-inbound tourism, naf li għamilt capping, però l-average stay jidher li hija ta’ madwar erbat iljieli. 

IS-SUR KEVIN MIFSUD: Però apparti l-capping hemm ukoll l-età, fis-sens li taħt it-18-il sena ma jħallsux eco-contribution. 

ONOR. KRISTY DEBONO: Jekk tneħħi dawk li huma taħt it-18-il sena u dawk li jaqbżu l-capping, il-ġbir tal-eco-contribution, oġġettivament kemm huwa riflessjoni vera relative to the inbound tourism? 

IS-SUR TONY BUSUTTIL: Ma tantx tista’ tagħmel paraguni għax il-figuri dwar it-turiżmu ma jispeċifikawx kemm mit-turisti għandhom ‘il fuq minn 18-il sena u kemm għandhom inqas minn 18-il sena. 

ONOR. KRISTY DEBONO: Let me reword my question. X’qegħdin tistennew li jiżdied meta l-proċess ikun aktar streamlined min-naħa tal-enforcement and compliance? 

IS-SUR TONY BUSUTTIL: L-ewwel nett li dak li jiġi dikjarat jinġabar, u t-tieni naraw kemm huma ġenwini d-dikjarazzjonijiet li qed jiġu sottomessi.  Dik hija kwestjoni ta’ audits li jistgħu jsiru rigward ir-records tal-lukandi. 
ONOR. KRISTY DEBONO: Qegħdin tbassru fejn se tmur il-mira tagħkom? 

IS-SUR TONY BUSUTTIL: F’dan l-istadju għadu kmieni wisq għax għadna qegħdin nippruvaw nistabbilixxu li kull min hu liċenzjat, qiegħed reġistrat magħna ħalli nkunu nistgħu nsegwuh minn hemm, imbagħad wara jsir it-targeting skont ir-risk assessment. 

ONOR. KRISTY DEBONO: Grazzi. 

ONOR. CLAYTON BARTOLO:  Fil-baġit tal-2017 kien hemm stmat li l-Gvern se jdaħħal €3.5 miljun u fil-verità daħħal madwar €3.3 miljun, jiġifieri naħseb li l-istimi tal-Gvern mexjin in linja mad-dħul. Kif diġà għedtu, ikun hemm ċerti lukandi jew persuni li forsi ma jkollhomx l-operat kollu rreġistrat.  Kif taraw li dan l-eżerċizzju li qed isir jista’ jgħin sabiex jiżdied ir-room licencing min-naħa tal-MTA? 

IS-SUR KEVIN MIFSUD: L-eżerċizzju li għandna ppjanat bħala joint enforcement task force  se jimmira lil dawn it-tip ta’ nies li għadek kemm semmejt inti, jiġifieri li jkunu qegħdin jaħdmu minn taħt u ma jkunu qegħdin juru xejn. Se nolqtu l-lower levels tal-kirjiet u allura se nżidu n-nies li se jiġu jirreġistraw, kemm għall-VAT, kemm għall-eco-contribution, kif ukoll għal-liċenzja tal-MTA. Il-mira hija dik għax it-top level tal-eco-contribution ilqatnihom fl-ewwel eżerċizzju. 

ONOR. CLAYTON BARTOLO: Xtaqt nistaqsi xi ħaġa dwar il-compensations li jissemmew f’paġna 118 tar-rapport. Kemm ħallas compensation payments il-Gvern u fiex trattaw dawn il-pagamenti fejn jidħlu grieviances? 

IS-SUR JOSEPH CARUANA: Preżenti hawn is-Sur Mark Borg, mill-Budget Office li jista’ jagħti spjegazzjoni dwar dan. 

IS-SUR MARK BORG (Direttur Ġenerali, Budget Office, Ministeru għall-Finanzi): Compensation payments saru mhux biss fl-2017 imma anke s-sena li għaddiet u din is-sena, u saru għal diversi tipi ta’ kumpens li se ngħid x’inhuma. Però qabel xtaqt nispjega ftit kif jitħaddem il-proċess tal-pagament. Il-parti l-kbira mill-iskemi huma ppubblikati mill-ministeri rispettivi – jekk inħarsu lejn  l-2017 naraw li kien hemm il-Ministeru għall-Familja u Solidarjetà Soċjali, il-Ministeru għat-Trasport, u l-Ministeru għall-Intern – li joħorġu l-avviż tal-kumpens fil-Gazzetta tal-Gvern u jħallsu huma. Ir-rwol tal-Ministeru għall-Finanzi f’dan il-każ hu li jirrimburża lill-ministeri bil-pagamenti li jkunu saru. Dan sar wara li kienet ittieħdet deċiżjoni, u anke ħarġet nota lis-Segretarji Permanenti kollha, li biex ikun faċli għal dak li jkun qed jaqra r-rapporti finanzjarji tal-Gvern, ikun hemm line item wieħed minn fejn jitħallsu, u allura għamilna item taħt il-Finanzi bl-isem ta’ “Compensation Payments” biex jekk ikun hemm xi mistoqsijiet, jew dak li jkun ikun irid jiġbor xi informazzjoni, ikun jista’ jara xi tħallas mill-ministeri rispettivi minn dak l-item.  Jiġifieri f’dan il-każ, ir-rwol tal-Ministeru għall-Finanzi huwa li jirrimburża lill-ministeri. Rigward xi tħallas nista’ ngħid li fl-2017 tħallsu b’kollox €12.8 miljun minn baġit approvat ta’ €8 miljun, li kellu bżonn jiżdied matul is-sena; €4.8 miljun minnhom tħallsu mill-Ministeru għall-Familja u Solidarjetà Soċjali għall-korpi tal-Gvern dwar xi telf ta’ dritt għall-pensjoni tat-Teżor meta huma kienu applikaw biex jiġu redeployed mal-Gvern wara li ġew wrapped up il-korpi; €3.816 miljun tħallsu lill-ħaddiema tax-xatt li ma kellhomx il-liċenzja mġedda; €1.5 miljun tħallsu lill-Armata għal claimed injustices minħabba raġunijiet ta’ backdated promotions; u €2 miljun tħallsu lill-Pulizija għal overtime li kien inħadem fuq numru ta’ snin u li ma kenux tħallsu għalih.   Aktar dettalji dwarhom wieħed jista’ jakkwistahom mingħand il-ministeri rispettivi li fil-fatt ħallsu, liema ministeri jkollhom ir-records kollha tal-ħlasijiet. Hawnhekk irrid nirriferi għall-punt li tqajjem fir-rapport tal-Awditur fejn intqal li fil-Ministeru għall-Finanzi m’hemmx ir-records kollha. Huwa għalhekk li fl-introduzzjoni li għamilt għedt li l-Finanzi qiegħed biss jirrimburża u allura r-records  jinsabu għand il-ministeri rispettivi. 

ONOR. CLAYTON BARTOLO: Jiġifieri jekk wieħed imur il-ministeri differenti jsib lil min ikun sar il-ħlas u f’liema snin seħħet il-grievance. Jistgħu l-Ministeri jgħaddulna dawn id-dettalji għal kull sena? 

IS-SUR MARK BORG: Jiġifieri bħall-ammont li tajtkom għall-2017, imma għal snin oħra? 

ONOR. CLAYTON BARTOLO: Iva, u jgħidulna wkoll meta seħħet l-inġustizzja bħala total għal dik is-sena, mhux ammont ammont. 

IS-SUR JOSEPH CARUANA: Nixtieq nenfasizza l-punt li bħala skema huwa l-ministeru rispettiv li jrid jamministraha u allura d-dokumentazzjoni ma tkunx għand il-Ministeru għall-Finanzi, imma tkun għand il-ministeru rispettiv. Biex il-Ministeru għall-Finanzi jgħaddilkom l-informazzjoni li tlabtu dwar minn xiex jikkonsisti t-total, se nkunu qegħdin nitolbu li almenu jkollna lista ċertifikata bil-lista ta’ kull item, jew lil min ġie rimburżjat. 

ONOR. CLAYTON BARTOLO: Jien ma tlabtx għall-ismijiet imma għall-ammont li tħallas kull sena. 

IS-SUR MARK BORG: Fil-fatt il-financial regulations jitkellmu dwar li payment of public monies irid ikun placed f’voucher bid-dettalji kollha, però hawnhekk m’aħniex qegħdin nitkellmu dwar pagament imma dwar reimbursements, li d-dettalji tagħhom ikunu available fil-ministeru rispettiv.
 
IĊ-CHAIRPERSON: Hawn aktar mistoqsijiet?  L-Onor. Farrugia Portelli. 

ONOR. JULIA FARRUGIA PORTELLI: Xtaqt nagħmel domanda dwar id-Dipartiment tal-Lottu. Fir-rapport tal-Awditur hemm riferenza għal-lotterija tal-irċevuti fiskali fejn apparti li jingħad li jkun hemm madwar tliet miljun irċevuta kull xahar, jingħad li din l-urna hemm bżonn li tinbidel biex isserraħ moħħ in-nies li l-mod ta’ kif iddur u kif jinqabdu l-irċevuti, ikun fair għal kull min jipparteċipa. Fir-risposta tagħkom lill-Awditur ikkummentajtu dwar il-fatt li din trid tkun ta’ qis partikolari, ta’ ċerta forma teknika, eċċ. Fiex waslet din l-urna? 

IS-SUR JOSEPH CARUANA: Fl-aħħar sibna supplier u se tkun ordnata waħda ġdida li se tkun trasparenti kollha. 

ONOR. CLAYTON BARTOLO:  Jiġifieri se tkun qiegħda tinbidel?

IS-SUR JOSEPH CARUANA:  Iva, se tkun qiegħda tinbidel.

ONOR. JULIA FARRUGIA PORTELLI: Għandkom timeframe sa meta se tkun lesta? 

IS-SUR JOSEPH CARUANA: Din is-sena. Minħabba li din l-urna se tkun kbira se jkollna bżonn nibdlu wkoll il-premises. 

IĊ-CHAIRPERSON: L-Awditur jikkummenta wkoll dwar li qisu hemm żvantaġġ anke fid-daqs tal-irċevuti li jintefgħu għax jista’ jkun hemm irċevuta li tkun daqs ta’ A4 u jista’ jkun hemm irċevuta tal-cash register, u allura l-Awditur jgħid li meta you hand pick għandek il-propensità li taqbad xi ħaġa aktar minn oħra. Forsi huwiex il-każ li fid-daqs tal-irċevuti li jintefgħu jkun hemm an equal playing field for all, u mhux ikun hemm irċevuti kbar u oħrajn żgħar. 

IS-SUR JOSEPH CARUANA: Il-kunċett se jibqa’ l-istess, jiġifieri se jibqgħu jinxteħtu l-irċevuti. Li se jkun hemm hija urna awtomatika trasparenti. 

ONOR. JULIA FARRUGIA PORTELLI: Meta taħsbu li se tkun in place? 

IS-SUR JOSEPH CARUANA: Għall-urna kienet ħarġet l-ewwel tender u peress li ħadd ma tefa’ offerta ħriġna t-tieni tender li issa għalqet u se tiġi evalwata. Aktar tard se nkunu qegħdin noħorġu t-tender għall-premises ġodda li se nkunu qed nagħmlu f’Marsa Industrial Estate biex barra li jkun hemm l-urna u titpoġġa f’post aktar diċenti u ideali, ikun hemm ukoll uffiċini li jistgħu jamministraw. 

ONOR. JULIA FARRUGIA PORTELLI: U tevitaw, kif qed jirrikkmanda l-Awditur, ċerti spejjeż li għandkom għal ħaddiema li jridu jakkumpanjaw… 

IS-SUR JOSEPH CARUANA: Jekk tmorru fl-aħħar tax-xahar taraw kemm hija popolari din il-lotterija għax ikun hemm nies li jmorru bi xkejjer sħaħ ta’ irċevuti. Jien qed naħseb li mmorru fil-premises il-ġodda f’Marzu tas-sena d-dieħla. 

IĊ-CHAIRPERSON: Nirringrazzjakom. Ma fadalx aktar domandi għalhekk il-Kumitat huwa aġġornat għal data u b’aġenda li jiġu komunikati aktar tard.

Fl-4:05 p.m. il-Kumitat aġġorna. 
